
544 hitz

Podcast-ak ahotsa duten blogak direla esan daiteke; horiei esker, noiznahi eta nonahi entzun daitezke gustuko saioak, irratietakoak batik bat, aurretik Internetetik hartu eta norberaren erreproduzitzailean gorde ondoren.

Podcast, audioa eta RSS uztartzen

Ibon Aizpurua Ugarte. - Eleka Ingeniaritza Linguistikoa

Interneten dauden gustuko irratsaioak, elkarrizketak eta kontzertuak, nork ez lituzke entzungo berak nahi dituenean? Esate baterako, norberaren audio erreproduzitzailean kargatu eta lanerako edo ikastetxerako bidean entzutea. Hori ahalbidetzen du Podcast-ak: audio fitxategiak eta RSS jarioak uztartzen dituen teknologia. 

Zer da? 
Podcast izenaren jatorria iPod eta broadcast terminoen bateratzetik dator. 2004ko abuztu inguruan sortu zen; Adam Curry-k RSS formatua erabili zuen fitxategiak atxikitzeko. 

Esan daiteke podcast bat ahotsa duen blog bat dela, eta post edo artikulu bakoitzean audio fitxategi bat dagoela entzungai. Ondoren, audioa bertatik entzun edo fitxategia jaitsi eta erreproduzitzaile batean entzuteko aukera ematen du. Hori da irratiarekin konparatuz duen abantaila nagusia; hau da, edozein lekutan eta ordutan entzun daitezkeela programak, eta ez zuzenean ematen denean soilik. 

Podcast-etako edukia edozein izan daiteke: ohikoenak irratsaio formatua dutenak dira, baita ahotsa elementu bakarra dutenak ere. Azken horiek blog batekin konpara daitezke, eta edukia irakurri beharrean entzun egiten da. Irrati programak aurki daitezke arren podcast moduan, gehienak gai jakin bat jorratzen duten pertsona arruntak dira. 

Nola jarraitu? 

Podcast-ak jarraitzeko erabiltzen diren tresnak ohiko RSS irakurgailuak izan daitezke, hau da, Google Reader, Netvibes eta gisako aplikazioak erabil daitezke. Horiez gain, podcast-ak kudeatzeko programa bereziak ere badaude: podcast-etara egokitutako ezaugarriak izan ohi dituzte, RSS irakurgailu arruntek ez dutena. Mota horretarako software ezagunenetakoa, iPodder izenekoa da. 

Blogetan harpidetzeko erabiltzen den sistema bera erabiltzen da podcast-etan harpidetzeko ere. Harpidetutako kanal edo jarioan post berri bat argitaratzen denean, RSS irakurgailuak aditzera emango du. Ondoren, ordenagailuak audioa irakurtzeko duen softwarearekin irakur daiteke, edo audio fitxategia -MP3 edo OGG formatuan gehienak- jaitsi eta erreproduzitzaile batean entzun. 

Nola sortu? 

Podcast propio bat sortu nahi baldin bada, eman beharreko pausoak oso errazak dira. Lehenengo zeregina podcast-a izango den audio fitxategia grabatzea da. Horretarako, ordenagailuko edozein audio grabatzailek balio du. Hala eta guztiz ere, besteren bat erabili nahi izanez gero, kode irekikoa den eta hainbat plataformatarako eskuragarri dagoen Audacity erabil daiteke. Ondoren, fitxategia MP3 edo OGG formatura bihurtuko da, eta egilea, data eta gisako datu batzuk gehituko zaizkio. Azken pausoa argitaratzea izango da. Hori egiteko hasiera batean ekintza batzuk -fitxategia igo, RSS-a sortu, eta abar- eskuz egin behar baziren ere, gaur egun nahikoa da blog batean post bat argitaratzeko eman beharreko pauso berdinak emanda. 

Podcast bat argitaratzeko, webgune asko daude. Erabilienak direnetan, aurrez aipatutakoa argitaratzeko metodo sinplea erabiltzen da. Bertan, post-aren izenburua, gaiari buruzko etiketak, deskripzioa eta audio fitxategia eman behar dira. Ondorengo guztia webguneak egiten du, RSS jarioa eguneratu ere bai. Hiru pauso horiekin, podcast bat sortuta dago. 

Etorkizuneko irratia 

Podcast-arekin edonork graba dezake bere programa, eta Interneten argitaratu. Horrela jende askok ikusi eta entzungo baitu. Ez da transmisorerik erosi behar, eta ez dago irrati frekuentzia baten beharrik ere. Aski da software pare batekin eta podcast-a argitaratzeko webgune batean erregistratzearekin. Zertaz hitz egin erabakitzea soilik falta da. Hain baliabide gutxirekin mundu osoak entzuteko gai izateak sekulako potentziala ematen du. Horregatik, podcast kanalen kopurua etengabe ari da hazten, are gehiago, ohiko irratiak ere podcast teknologia erabiltzen hasi dira beren irratsaioak sarean jartzeko. Etorkizuneko irratia podcast-a izango dela zalantzarik ez dago. 

PodBean: www.podbean.com
Audacity: www.audacity.sourceforge.net

Wikipedia: http://es.wikipedia.org/wiki/Podcasting
